
	Rhagarweiniad
Gyda’r cynllun Rhagori yn dod i ben eleni, mae’n ddyledus arnom i fwrw golwg yn ôl dros dair blynedd y prosiect er mwyn gwerthuso’r cynnydd a wnaed o ran dealltwriaeth athrawon o’i nodau, effeithiolrwydd y dysgu a’r addysgu, y gwelliant o ran cyflawniad, cyrhaeddiad a sgiliau personol disgyblion, yn ogystal ag effeithiolrwydd a dibynadwyedd y prosesau asesu ac arfarnu a fabwysiadwyd.


	1.0
	Ymwybyddiaeth o’r cysylltiadau rhwng tangyflawni ac anfantais economaidd-gymdeithasol 

	1.1
	Ar ôl cyfnod o ddryswch a chamddealltwriaeth ar y dechrau, a barhaodd tua dau dymor, mae rhan helaeth yr ysgolion wedi meithrin dealltwriaeth dda o’r cysylltiad rhwng tangyflawni ac amddifadedd economaidd-gymdeithasol. Mae llawer o’r ysgolion wedi defnyddio mesurau ar wahân i brydau ysgol am ddim (PYD) i gadarnhau pa mor briodol yw eu dewis o ddisgyblion i ddiwallu meini prawf Rhagori. Mae ysgolion hefyd wedi dod yn fwyfwy ymwybodol o symptomau difreintedd yn eu disgyblion, sef swildod, ymddygiad mewnblyg, diffyg cyfraniad yn y dosbarth, presenoldeb gwael ac ymddygiad drwg. Maent wedi llwyddo’n dda i fynd i’r afael â’r materion hyn. Ar ben hynny, wrth gwblhau eu Ffurflenni Arfarnu Ysgol (FfAG) pob tymor, cyfeiria ysgolion at y dewis o ddisgyblion Rhagori ar y sail eu bod yn methu cyrraedd eu potensial, sy’n awgrymu’n gryf mai difreintedd oedd y maen brawf a ddefnyddiwyd yn hytrach na chyflawniad isel.
Er bod llawer o waith Rhagori wedi canolbwyntio ar wella sgiliau sylfaenol disgyblion, nid yw hyn o angenrheidrwydd yn awgrymu mai cyflawniad isel oedd y prif faen prawf wrth ddewis disgyblion. Yn wir, mae’r gwelliant a wnaeth cyfran uchel iawn o’r disgyblion hyn mewn cyfnod byr yn awgrymu eu bod o allu cyfartalog neu uwch, yn arbennig felly pan gynhelir y gwelliant. Hefyd, mae safon y gwaith ysgrifenedig a gynhyrchwyd gan lawer o ddisgyblion Rhagori, yn y cynradd, ond yn arbennig yn yr uwchradd, yn tystio ymhellach i’w lefelau gallu uwch. Mewn un ysgol uwchradd, mae’n fwriad gan ddau ddisgybl Rhagori, yn groes i’r disgwyl, ddychwelyd i’r chweched dosbarth, tra gwelir bod nifer o ddisgyblion Rhagori mewn ysgol uwchradd arall yn dod o’r setiau uwch mewn Saesneg, mathemateg a gwyddoniaeth. Awgryma’r holl dystiolaeth hyn fod gan ysgolion ddealltwriaeth dda o’r meini prawf wrth ddewis disgyblion Rhagori.

	1.2
	Ymatebodd ysgolion mewn gwahanol ffyrdd i anghenion eu disgyblion Rhagori. Darparodd y mwyafrif ar eu cyfer mewn grwpiau bach a’u tynnu allan o ddosbarthiadau i dderbyn llawer o sylw unigol. Mabwysiadodd nifer bach ddull ymateb integredig o’r cychwyn cyntaf, lle cafodd ddisgyblion Rhagori gefnogaeth gan gymorthyddion dysgu yn yr ystafell ddosbarth. Cyfunodd lawer y ddau ddull drwy gysylltu gweithgareddau tynnu allan â gweithgareddau dosbarth cyfan lle roedd y sgiliau a ddatblygwyd mewn grwpiau bach yn cael eu hymarfer mewn gweithgareddau prif-lif. Roedd hyn yn cyfuno manteision y ddau ddull.

	1.3
	Pa mor effeithiol fu’r dulliau hyn? Mae digon o dystiolaeth i ddangos bod sgiliau sylfaenol disgyblion Rhagori wedi gwella’n arwyddocaol yn y cynradd a’r uwchradd. Yn y cynradd, aethpwyd i’r afael â gwaith darllen yng nghyd-destun datblygu iaith yn gyffredinol gan arwain at wella rhwyddineb llafar a chynyddu hyder i gyfathrebu a chyfrannu yn y dosbarth. Mae’r gwelliant hwn mewn sgiliau sylfaenol wedi sicrhau gwell mynediad i ddisgyblion Rhagori, ar bob lefel, at gwricwlwm eangach a mwy amrywiol. Hefyd, mae agweddau, cymhelliant, hunanddelwedd a lefelau diddordeb disgyblion wedi gwella. Yn y pendraw, mae hyn wedi arwain at wella presenoldeb ac ymddygiad a lleihau cyfraddau gwahardd yn arwyddocaol, yn arbennig yn yr uwchradd. Cyflawnwyd hyn mewn dalgylchoedd arbennig o anodd. Mae Rhagori hefyd wedi gwella dealltwriaeth ysgolion o’r angen i wella cysylltiadau gyda rhieni ac ennyn eu cefnogaeth a’u cydweithrediad. Cymysg fu’r llwyddiant ar draws y rhanbarth, ond cafwyd rhai llwyddiannau sylweddol yr adeiladir arnynt yn y bedwaredd flwyddyn. Ac eithrio ysgolion arbennig, ni lwyddodd y rhan fwyaf i gryfhau cysylltiadau  ag asiantaethau allanol. Mae enghreifftiau o rwydweithio effeithiol rhwng ysgolion yn brin, yn enwedig ar draws ffiniau sirol. Unwaith eto, dylai prosiectau yn y bedwaredd flwyddyn helpu i gryfhau’r cysylltiadau hynny.


	2.0
	Pa mor effeithiol mae ysgolion wedi monitro ac arfarnu’u gweithgareddau Rhagori? 

	2.1
	Yn unol â’r pwyslais ar sgiliau sylfaenol, yn wreiddiol, seiliodd ysgolion eu hasesiadau a’u harfarniadau o gynnydd eu disgyblion Rhagori ar sail yr offerynnau asesu a ddarparwyd gan y cyrsiau a fabwysiadwyd, megis Catch Up ac R. M. Maths. Bron yn ddieithriad, sefydlwyd gwaelodlinau er mwyn gallu dangos yn glir y cynnydd a wnaed. Cadwyd cofnodion gofalus iawn sy’n darparu digonedd o dystiolaeth o gynnydd disgyblion Rhagori. Ni ellir gwadu’r cynnydd a wnaed o fewn fframwaith cyfyngedig y sgiliau sylfaenol.  

	2.2
	Yn gyffredinol, nid yw ysgolion wedi cymharu perfformiad disgyblion Rhagori gyda pherfformiad disgyblion eraill. Yn wir, ni ofynnwyd iddynt wneud hynny. Lle mae rhai ysgolion wedi gwneud hynny, dengys y ffigurau bod cynnydd disgyblion Rhagori yn gyfartal â disgyblion eraill, ac yn wir, yn rhagori ar gynnydd disgyblion eraill ar adegau. Er enghraifft, mewn un ysgol gynradd, rhwng mis Hydref 2008 a mis Ebrill 2009, cododd sgôr gyfartalog safonol disgyblion Rhagori mewn mathemateg o 86 i 96.44, tra cododd y ffigwr i ddisgyblion eraill o 85.4 i 95.35. Mewn geiriau eraill, perfformiodd disgyblion Rhagori yn well na’r disgyblion eraill o 10.44 o gymharu â 9.95. At hynny, honna ysgolion y cynhelir y cynnydd hyd yn oed pan ailgyflwynir disgyblion Rhagori i ddosbarthiadau prif-lif.

	2.3
	Gwelir gwelliant yn ffigurau presenoldeb llawer o’r ysgolion. Mewn un ysgol gynradd, disgynnodd absenoldebau anawdurdodedig o 79 diwrnod yn Nhymor yr Hydref i 23 diwrnod yn Nhymor yr Haf. Mae’r cyfryw welliant i’w weld ar draws yr ysgolion cynradd ac uwchradd. Yn yr un modd, bu gostyngiad sylweddol yn ffigurau gwahardd disgyblion o ysgolion uwchradd. Mewn un ysgol uwchradd, gostyngodd nifer y gwaharddiadau o 30 y flwyddyn i ffigurau sengl dros gyfnod o ddwy flynedd. Mae’r rhain yn gryn lwyddiannau mewn ardaloedd sydd wedi bod yn broblemus ers blynyddoedd, ac maent yn haeddu yr un canmoliaeth a chydnabyddiaeth â gwelliannau yng nghyflawniad a chyrhaeddiad academaidd disgyblion.  

	2.4
	Un o ganlyniadau pwysicaf cynllun Rhagori fu’r gwelliant arwyddocaol yn sgiliau personol a chymdeithasol disgyblion – mae eu hagwedd, eu cymhelliant, eu hunanhyder a’u hunanddelwedd wedi gwella, ac maent yn hapusach i weithio a chydweithredu. Ar y cychwyn, nid oedd gan ysgolion fodd i arfarnu a mesur gwelliant yn y meysydd hyn. Fodd bynnag, mae cyflwyno PASS, ac yn fwy diweddar Youth in Mind (a ddefnyddir yn bennaf yn yr uwchradd ond sydd yr un mor effeithiol yn y cynradd) wedi cynnig rhagfynegiadau diagnostig tymor byr a thymor hir i ysgolion, ynghyd â sgoriau penodol a dadansoddiad o gryfderau ac anawsterau’r disgyblion. Bydd yr wybodaeth hon yn galluogi ysgolion i fesur gwelliannau yn sgiliau personol a chymdeithasol disgyblion a thrwy hynny roi iddynt y dilysrwydd a’r statws a roddir i sgiliau academaidd ar hyn o bryd. Mae’r rhain yn ddeilliannau pwysig Rhagori, ac felly mae angen eu hasesu’n fanwl gywir. Yn ail, mae’n rhaid i welliant yn y sgiliau hyn ragflaenu unrhyw welliant yng nghyflawniad a chyrhaeddiad disgyblion; mae angen cydnabod y ffaith hon a rhoi iddi’r un dilysrwydd.

	2.5
	Roedd yr amodau cysylltiedig â dyrannu cyllid rhagori i AALlau yn Rhanbarth Gogledd Cymru yn gofyn i Gydlynwyr AALl ymweld ddwywaith y flwyddyn â phob un o’u hysgolion Rhagori i fonitro ac arfarnu. O safbwynt ysgolion, roedd gofyn iddynt gwblhau Ffurflen Arfarnu Ysgol (FfAG) bwrpasol ar ddiwedd pob tymor ysgol. Aeth Cydlynydd Rhanbarthol Gogledd Cymru gyda Chydlynwyr AALl ar drawstoriad o’r ymweliadau hyn. Arweiniodd hyn at drafodaeth yn seiliedig ar y FfAG gyflawn ac, fel arfer, at ymweliadau â gweithgareddau Rhagori yn y dosbarth. Ar ddiwedd yr ymweliad, heriwyd ysgolion i wella’u perfformiad a gosodwyd targedau penodol ar gyfer y tymor canlynol a’u cofnodi ar y FfAG. Er bod safon yr arfarniadau yn amrywio o ysgol i ysgol, bu’r drefn hwn yn ddefnyddiol o ran darparu dull effeithiol i fonitro ac arfarnu’r cynnydd a wnaed gan ysgolion Rhagori, yn ogystal â sicrhau mesur da o gydweithio rhwng y cydlynydd rhanbarthol a chydlynwyr yr AALl.

	2.6
	Bu cynadleddau rhanbarthol hefyd yn ffordd effeithiol o gynnig adborth i ysgolion ar wendidau cyffredin a welwyd yn ystod yr ymweliadau arfarnu. Tynnwyd sylw at faterion megis cysylltiadau â rhieni a’r gymuned, asesu sgiliau personol a chymdeithasol disgyblion a materion yn ymwneud â chynaladwyedd.  Bu ymateb ysgolion i’r pryderon a godwyd yn gadarnhaol.  


	3.0
	Beth fu prif lwyddiannau’r rhaglen Rhagori? 

	3.1
	Arweinyddiaeth

	3.1.1
	Ym mwyafrif helaeth yr ysgolion cynradd, uwchradd ac arbennig, mae penaethiaid ac uwch reolwyr wedi derbyn cyfrifoldeb am reoli cynllun Rhagori. Lle dirprwywyd y gwaith i eraill, bu iddynt fonitro cynnydd yn ofalus. Mae ymroddiad a brwdfrydedd tîm rheoli ysgolion wrth gyflawni nodau ac amcanion Rhagori wedi bod yn nodwedd hynod o’r prosiect. Yn y rhan fwyaf o’r ysgolion, trosglwyddwyd yr ymrwymiad hwn i aelodau eraill o staff; ffaith sy’n amlwg i unrhyw un sy’n ymweld â’r ysgol.

	3.1.2
	Gwelir hyn ar ei amlycaf yn y modd y mae rôl a chyfraniad cymorthyddion dysgu wedi ehangu a datblygu’n sylweddol. Mae eu rôl wedi datblygu o gyflawni tasgau cyffredin i fod yn gyfrifol, dan oruchwyliaeth athrawon dosbarth, am ddatblygu sgiliau sylfaenol gydag unigolion a grwpiau bach o ddisgyblion. Mae ymateb cymorthyddion dysgu i’w rôl newydd wedi bod yn gadarnhaol ac yn frwdfrydig wrth iddynt weld disgyblion yn goresgyn eu rhwystredigaethau cychwynnol, yn datblygu hyder o’r newydd ac yn gwella’u perfformiad, yn enwedig yn eu sgiliau darllen a rhifedd. Yn yr ysgolion cynradd mwyaf, rhoddwyd cyfrifoldebau rheolaethol i gymorthyddion lefel 4 dros gymorthyddion eraill: maent yn monitro a gwerthuso’u gwaith ac mae ganddynt gyfrifoldeb am eu datblygiad proffesiynol.

	3.1.3
	Yn y rhan fwyaf o’r ysgolion, bu brwdfrydedd staff yn ddigon i’w cymell i ddilyn hyfforddiant ychwanegol, a hynny yn fewnol yn ogystal a chan asiantaethau allanol. Mae hyn wedi gwella’u dealltwriaeth o anghenion disgyblion sydd wedi’u hamddifadu’n economaidd-gymdeithasol ac wedi’u galluogi i ddiwallu’u hanghenion yn fwy effeithiol.

	3.1.4
	Yn y rhan helaeth o’r ysgolion, trafodwyd materion yn ymwneud â chynllun Rhagori yn rheolaidd mewn cyfarfodydd staff fel bod pob aelod staff yn ymwybodol o’r datblygiadau. Bydd hyn yn helpu i gynnal y gwaith unwaith y daw’r cyllid i ben. Mewn llawer o achosion, mae hyn wedi arwain at fabwysiadu strategaethau a dulliau Rhagori ar lefel ysgol gyfan a’u cynnwys yn y cynllun datblygu ysgol.

	3.1.5
	Anogwyd athrawon dosbarth a’u cymorthyddion i weithio’n agos gyda’i gilydd mewn modd integredig wrth gynllunio a gweithredu pob gweithgaredd. Mae hyn wedi bod o gymorth i ddisgyblion Rhagori fel y gallant ddefnyddio, atgyfnerthu a datblygu’r sgiliau a fireinwyd mewn sesiynau grwpiau bach, mewn gweithgareddau dosbarth cyfan. Ar y cyfan, mae disgyblion Rhagori wedi ymdopi’n dda wrth gael eu hail-gyflwyno i ddosbarthiadau prif lif gan gynnal y cynnydd a wnaethant.

	3.1.6
	Yn yr enghreifftiau gorau, mae penaethiaid wedi cael cryn ddylanwad wrth newid diwylliannau ysgol gyfan o fod â disgwyliadau isel o ddisgyblion sydd wedi’u hamddifadu’n economaidd-gymdeithasol, i sicrhau eu bod yn cyrraedd eu llawn botensial. Mae agweddau athrawon yn aml wedi newid, yn sylweddol ar adegau, oherwydd y gwerthoedd a hybwyd gan benaethiaid. Yn ei dro, mae hyn wedi arwain at wella dyheadau disgyblion, yn arbennig yn yr uwchradd, mewn ardaloedd lle mae difreintedd hirdymor wedi cael effaith ddigalon ar ddisgwyliadau i’r dyfodol.

	3.1.7
	I wahanol raddau, mae cyrff llywodraethu wedi bod yn rhan o weithredu a datblygu cynlluniau sy’n gysylltiedig â Rhagori, yn arbennig mewn perthynas â materion cyllido a staffio. Caiff llywodraethwyr adroddiadau yn rheolaidd gan benaethiaid, a bydd rhai yn ymweld ag ysgolion i weld datblygiadau drostynt eu hunain. Yn ystod y flwyddyn, daethant yn fwyfwy pryderus o glywed y byddai cyllid Rhagori yn dod i ben, ac maent wedi bod yn rhan o drafodaethau ar ddenu cyllid o ffynonellau eraill er mwyn cynnal rhaglenni Rhagori i’r dyfodol.

	3.1.8
	Mewn rhai o’r ysgolion uwchradd ac arbennig yn enwedig, dirprwywyd cyfrifoldebau arwain i aelodau eraill o staff sydd wedi dod yn gyfrifol am feysydd megis sgiliau sylfaenol, gweithgareddau allgyrsiol, y cwricwlwm galwedigaethol a phresenoldeb ac ymddygiad. Mae rhannu’r rôl arwain yn y modd hwn wedi helpu i ddatblygu ymdeimlad o berchnogaeth ymysg staff ysgolion sydd, yn ei dro, wedi arwain at gynyddu’u hymrwymiad a’u hymroddiad. 

	3.1.9
	Mae penaethiaid ac staff uwch wedi bod yn prynu deunyddiau cyrsiau perthnasol ac offer sydd wedi helpu i ddiwallu anghenion disgyblion Rhagori. Ar y cyfan, defnyddiwyd y rhain yn effeithiol ac maent wedi cyfoethogi ac wedi cynnig profiadau dysgu amrywiol i’r disgyblion.

	3.1.10
	Fel y soniwyd eisoes, mae pob AALl, i raddau mwy neu lai, wedi darparu arweiniad i ysgolion Rhagori. Cyflawnwyd hyn yn bennaf drwy ymweliadau arfarnu sy’n rhoi cyngor ac yn gosod targedau ar gyfer gwelliant. Mae’r Cydlynydd Rhanbarthol hefyd wedi bod yn rhan o’r broses hon ac wedi trefnu cynadleddau rhanbarthol sy’n rhoi arweiniad a chymorth drwy dynnu sylw at faterion penodol sydd angen sylw. 

	3.1.11
	Mae ychydig o AALlau yng Ngogledd Cymru wedi dod ag athrawon a chymorthyddion Rhagori at ei gilydd yn rheolaidd i gymharu strategaethau a mentrau i ddatblygu syniadau a dulliau, ac i rannu arferion da. Mae’r arweiniad a gynigwyd wedi dylanwadu’n gadarnhaol ar waith yn yr ysgolion. Nid yw pob AALl wedi cefnogi staff Rhagori yn y modd hwn. At hynny, ychydig o gysylltiadau traws AALl sydd wedi datblygu ar wahân i’r rheiny a sefydlwyd yn dilyn cynadleddau rhanbarthol. Rhagwelir y bydd prosiectau’r bedwaredd flwyddyn yn arwain at gryfhau’r agwedd hon.

	3.1.12
	Nid yw lleiafrif bach o’r ysgolion wedi dangos yr arweinyddiaeth a’r blaengaredd a amlinellir uchod. Maent wedi mabwysiadu ymagwedd fwy ceidwadol a chul drwy benodi staff o’r tu allan a chysylltu’r cyfrifoldeb am rhaglen Rhagori â nhw yn unig, heb fawr o ymdrech i gynnwys aelodau eraill o staff nac i ddatblygu dulliau a strategaethau ysgol gyfan. Bydd yr ysgolion hyn yn ei chael hi’n anodd cynnal y gwaith pan beidia’r cyllid. Yn wir, ychydig o awydd a welwyd gan rai ysgolion i wneud hyn.


	3.2
	Gweithio gydag eraill / Rhwydweithiau ymarfer proffesiynol 

	3.2.1
	Mae nifer cynyddol o’r ysgolion yn sylweddoli na allant ddiwallu anghenion disgyblion sydd wedi’u hamddifadu’n economaidd-gymdeithasol yn effeithiol ar eu pen eu hunain, ac maent wrthi’n ceisio ennyn cymorth o gyfeiriad asiantaethau allanol fel rhan o ddull ‘tîm o amgylch y plentyn’. Golyga hyn weithio gydag asiantaethau megis Gwasanaethau Cymdeithasol, NSPCC, Gweithwyr Iechyd, yr Heddlu, Swyddogion Lles Addysg a Chymunedau’n Gyntaf, yn ogystal â rhieni.  

	3.2.2
	I lawer o’r ysgolion, ni lwyddwyd i ennyn cefnogaeth gyson a dealltwriaeth rhieni, ac anwastad fu’r llwyddiant. Hyd yn oed pan fydd ysgolion yn cael ychydig o lwyddiant, mae cynnal y llwyddiant hwnnw wedi bod yn anodd ac yn hawlio amynedd a dyfalbarhad.

	3.2.3
	O’r cychwyn cyntaf, mae bron pob ysgol wedi egluro’r athroniaeth y tu ôl i gynllun Rhagori i rieni, naill yn bersonol mewn cyfarfodydd arbennig neu drwy lythyr. Rhoddwyd gwybod yn rheolaidd i rieni hefyd am y gwaith a wneir a’r modd caiff ei drefnu. Mewn ychydig o’r ysgolion, gwahoddwyd rhieni i ymweld â gwersi Rhagori ac mae rhai wedi derbyn. Mae un neu ddwy ysgol ym mhob AALl yn cysylltu â rhieni ar ddechrau pob tymor i roi manylion am y meysydd yr ymdrinnir â hwy ac yn gofyn iddynt am eu cydweithrediad. Hefyd, bydd rhai ysgolion yn anfon holiaduron at rieni yn rheolaidd yn gofyn am eu barn ar y gwaith a wneir a’r cynnydd mae eu plentyn wedi’i wneud. Bydd nifer rhesymol yn ymateb gyda sylwadau.

	3.2.4
	Mae dau AALl yn arbennig wedi sefydlu nifer o grwpiau ‘dysgu i’r teulu’. Yn ei gyfanrwydd, mae’r cynllun hwn wedi bod yn llwyddiant o ran bod rhieni anfoddog wedi’u denu i mewn i ysgolion ac, mewn rhai achosion, wedi helpu yn y dosbarth. Mae llawer o rieni yn trafod yn fwy rhydd a chadarnhaol gydag aelodau staff erbyn hyn yn hytrach na thrafod wrth giât yr ysgol.  

	3.2.5
	Ar y cyfan, mae cysylltiadau gyda rhieni a chyrff allanol yn fwy cyson effeithiol ar lefel ysgolion arbennig. Mae rhieni yn gyffredinol wedi cydweithredu’n dda gydag ysgolion arbennig ac yn gwerthfawrogi’r ymdrech a wneir ar ran eu plant sy’n rhan o rhaglen Rhagori. Gwnaeth un pennaeth ar ysgol arbennig y sylw bod rhieni yn gwerthfawrogi’r ffaith bod yr ysgol wedi’i gwneud hi’n bosibl iddyn nhw fynd â’u plant efo nhw i’r dref erbyn hyn, tra byddai problemau ymddygiad wedi gwneud hynny’n amhosibl yn y gorffennol.

	3.2.6
	Mewn cyferbyniad â’r rhan fwyaf o’r ysgolion eraill, mae ysgolion arbennig wedi rhwydweithio yn effeithiol ar draws Rhanbarth Gogledd Cymru er budd pawb. Mae paratoadau ar gyfer prosiectau'r bedwaredd flwyddyn hefyd wedi arwain at lawer o gydweithio effeithiol rhwng ysgolion uwchradd ar draws tri AALl. Rhagwelir y bydd gweithgarwch y bedwaredd flwyddyn yn arwain at gynnydd sylweddol mewn rhwydweithio ar draws AALlau ar bob lefel.

	3.2.7
	Bu cysylltiadau rhwng ysgolion a Chymunedau’n Gyntaf yn anwastad ar draws y chwe sir yng Ngogledd Cymru. Mae’n anodd deall pam bod y fath anghysondeb yn bodoli. Mae rhai ysgolion wedi sefydlu perthynas waith dda gyda phersonél Cymunedau’n Gyntaf. Maent wedi derbyn grantiau ar gyfer offer i’w defnyddio gyda disgyblion Rhagori, yn ogystal â rhai y gymuned. Ar ben hynny, mae ysgolion wedi derbyn cynhaliaeth ar gyfer Clybiau Brecwast a Chlybiau ar ôl Ysgol. Mewn un achos, roedd Cymunedau’n Gyntaf yn gyfrifol am ariannu Rheolwr Clybiau, a hefyd yn gwarantu talu unrhyw golledion ariannol a wynebwyd. Fodd bynnag, nid yw bob amser yn dilyn bod y clybiau hyn wedi gwella cysylltiadau ysgolion gyda rhieni, nac wedi arwain at fwy o gefnogaeth gan rieni i’r disgyblion. Mewn ardaloedd eraill, nid yw ysgolion wedi derbyn unrhyw gyswllt gyda staff Cymunedau’n Gyntaf, nac wedi cael cefnogaeth na chymorth i oddi wrthynt.


	3.3
	Gwelliant ac Atebolrwydd/Ymyrraeth a Chefnogaeth 

	3.3.1
	Yn gyffredinol, mae ysgolion wedi datblygu strategaethau dysgu ac addysgu yn seiliedig ar arsylwi a dadansoddi anghenion disgyblion sydd wedi’u hamddifadu’n economaidd-gymdeithasol, ac mae hyn wedi arwain at wella’r ddarpariaeth gwricwlaidd ar eu cyfer. Mae cynnydd yn y cyswllt gyda disgyblion, mewn grwpiau bach ac un i un, wedi galluogi staff i fod yn fwy ymwybodol o anghenion disgyblion Rhagori ac i baratoi’n well i ddiwallu’r anghenion hynny. Enghraifft dda o hyn fyddai’r newid mewn pwyslais a welwyd pan roedd gofyn i athrawon a chymorthyddion ddatblygu sgiliau darllen disgyblion mewn grwpiau bach. Buan iawn y daeth y staff yn ymwybodol o ddiffyg gallu llafar disgyblion a’u sgiliau cyfathrebu gwan. Gan sylweddoli bod gafael rhesymol ar eirfa sylfaenol a chystrawennau brawddegol yn sylfaen angenrheidiol i ddatblygu sgiliau darllen, yn reddfol bu iddynt newid eu pwyslais gan symud i ganolbwyntio ar gyfoethogi sgiliau cyfathrebu llafar disgyblion drwy ddeialog, trafodaeth ac anogaeth. Mantais arall y dull hwn oedd iddo ddatblygu hyder a hunanddelwedd disgyblion yn ogystal â gwella eu sgiliau darllen.

	3.3.2
	Gwelir y gwelliant a ddangosodd disgyblion Rhagori yn ffaith bod y mwyafrif sylweddol ohonynt, yn y cynradd a’r uwchradd, wedi rhagori ar y targedau a osodwyd iddynt cyn cyflwyno rhaglen Rhagori. Mewn rhai achosion, maent wedi rhagori ar gyflawniad disgyblion nad oedd yn y cynllun. Yn yr ychydig ysgolion sydd wedi cadw cofnod o gynnydd cymharol disgyblion Rhagori a disgyblion eraill, dengys y ffigurau bod disgyblion Rhagori, ar gyfartaledd, wedi perfformio gystal â disgyblion eraill mewn sgoriau darllen ac/neu rifedd, ac ar adegau, wedi perfformio’n well na hwy. Unwaith eto, mae hyn yn cefnogi’r haeriad bod carfanau Rhagori wedi cynnwys disgyblion galluog yn ogystal â disgyblion â gallu is na’r canolig. Mae hyn hefyd yn dangos unwaith eto fel y mae rhoi mwy o sylw i’r disgyblion hyn wedi gwella’u hunanhyder a’u dyheadau yn ogystal â’u perfformiad academaidd. Yn y pendraw, dylai’r perfformiad uwch hwn arwain at gyrhaeddiad uwch ar ddiwedd cyfnod allweddol ac  yng nghanlyniadau TGAU.

	3.3.3
	Mae’r disgyblion eu hunain wedi dod yn fwyfwy gweithredol wrth osod ac adolygu’u targedau hwy eu hunain, sydd unwaith eto’n gwella atebolrwydd. Mae athrawon hefyd wedi cael eu gorfodi i ailystyried eu barn am botensial disgyblion Rhagori ar ôl sylweddoli y gallant gyflawni llawer mwy nag y sylweddolwyd, o gael darpariaeth briodol wedi’i gwahaniaethu yn ôl yr angen.  Honna’r ysgolion mwyaf effeithiol eu bod eisoes yn ymwybodol o anghenion y disgyblion hyn ond nad oedd ganddynt yr adnoddau i weithredu. Roedd cyllid Rhagori yn eu galluogi i roi ar waith yr hyn oedd angen ei wneud.  

	3.3.4
	Gwelir yn glir o’r dystiolaeth a ddarperir uchod bod y prosesau cefnogaeth ac ymyrraeth wedi bod yn gynyddol effeithiol dan ddylanwad rhaglen Rhagori. Ar bob lefel, mae ymyraethau wedi’u cynllunio a’u cefnogi’n well, ac mae ymglyniad adrannau pynciol yn gynyddol weithredol, yn arbennig ar lefel uwchradd.

	3.3.5
	Mae Rhagori hefyd wedi helpu i ddatblygu ymagwedd ysgol gyfan gyson at ymyrraeth a chefnogaeth. Gwêl ysgolion bod llwyddiant mewn rhai meysydd, megis gweithgareddau ymarferol a galwedigaethol, wedi arwain at lwyddiant mewn meysydd eraill, megis sgiliau sylfaenol, a bod hynny’n fanteisiol i bob maes cwricwlaidd yn ei dro.  


	3.4
	Cwricwlwm ac Addysgu

	3.4.1
	Mae cynllun Rhagori, ynghyd â dulliau Dysgu Effeithiol, wedi cael effaith sylweddol ar strategaethau dysgu ac addysgu mewn nifer fawr o’r ysgolion. Mae’r gwersi yn tueddu i fod yn fyrrach nag yn y gorffennol, gyda llai o bwyslais ar  gynnwys a mwy o bwyslais ar ddatblygu sgiliau disgyblion yn aml o fewn strwythur dull darganfod lle mae’r sgiliau a gyflwynwyd yn cael eu hymarfer mewn cyd-destun perthnasol.

	3.4.2
	Wrth i wybodaeth athrawon o alluoedd ac anghenion disgyblion gynyddu yn sgîl y gwaith dwys mewn grwpiau bach, mae’r tasgau a roddir iddynt yn cyd-fynd yn well â’u galluoedd ac maent yn fwy tebygol o gael eu cwblhau’n llwyddiannus. Rhydd hyn ymdeimlad o gyflawniad i ddisgyblion Rhagori, sy’n rhoi hwb pellach i’w cymhelliant.

	3.4.3
	Mae’r dull hwn, gyda’i bwyslais ar gydweddu tasgau i lefelau gallu disgyblion, wedi arwain at ddileu setio yn ôl gallu mewn rhai ysgolion, fel yr arferid gwneud mewn mathemateg ac iaith. Mae disgyblion wedi elwa yn gymdeithasol ac yn academaidd o’r datblygiad hwn. Er enghraifft, mae sgiliau llafar disgyblion Rhagori wedi gwella pan fydd dosbarthiadau yn cynnwys cyfathrebwyr rhugl gan fod safon y rhyngweithio yn gwella’n arwyddocaol.  

	3.4.4
	Mewn rhai ysgolion, mae Rhagori wedi helpu i amlygu gwendidau yn yr addysgu ac felly wedi arwain at fwy o hyfforddiant a chefnogaeth i athrawon. Rhoddwyd sylw i ddulliau megis unigolion yn dysgu, datrys problemau a rhyngweithio mwy effeithiol rhwng disgyblion ac athrawon. Arweiniodd hyn at wella’r ddarpariaeth addysgu. Mae athrawon a chymorthyddion hefyd wedi cael hyfforddiant ar ddefnyddio dulliau penodol megis Blitz, Catch Up, Sum Up ac R. M. Maths. Ar ôl hyfforddi’u cymorthyddion, mae rhai ysgolion wedi penderfynu eu symud i fyny gyda’u dosbarthiadau o flwyddyn i flwyddyn er mwyn gwella parhad a dilyniant.

	3.4.5
	Er bod eu hamcanion wrth feithrin y sgiliau sylfaenol yn para’n gyson, pwysleisia ychydig o’r ysgolion fod yr addysgu bellach yn fwy penodol a bod y dulliau a ddefnyddir yn fwy creadigol a dychmygus nag yn y gorffennol, gyda phwyslais ar sgiliau trosglwyddadwy a datblygu annibyniaeth disgyblion. Mae’r cyfryw ysgolion yn dibynnu llai ar gyrsiau a gynhyrchwyd yn fasnachol, gan fod yn well ganddynt baratoi eu cyrsiau hwy eu hunain yn seiliedig ar eu hadnabyddiaeth o’r disgyblion.

	3.4.6
	Gan fod y pwyslais mewn rhai ysgolion wedi symud mwyfwy tuag at brosiectau, sy’n golygu gwneud defnydd sylweddol o’r amgylchedd y tu allan i’r ysgol, (e.e. Ysgol Goedwig), mae disgyblion Rhagori wedi cael mwy o ryddid i ddatblygu’u diddordebau hwy eu hunain o fewn y ffiniau a osodwyd iddynt. Mae hyn wedi helpu i ddatblygu’u sgiliau meddwl a gwneud penderfyniadau ac wedi rhoi hwb sylweddol i’w hunan-barch, eu hunanhyder a’u hunanddelwedd.

	3.4.7
	Trefnir “amser siarad” i ddisgyblion Rhagori mewn nifer dda o’r ysgolion. Gall hyn fod ar ffurf sesiynau ‘amser cylch’ neu fel mewn un ysgol, gall disgyblion ofyn am sesiwn un i un gydag aelod o staff drwy bostio nodyn mewn blwch siarad. Ar y dechrau, nid oedd y disgyblion yn ddigon hyderus i ddefnyddio’r dull hwn gydag amser maent wedi dod i wneud defnydd effeithiol ohonno. Mae hyn yn dystiolaeth bellach o’r modd y mae sgiliau sylfaenol disgyblion wedi gwella ochr yn ochr â’u sgiliau cymdeithasol a’u hunanhyder. 

	3.4.8
	Mewn ysgolion arbennig yn enwedig, mae’r dysgu wedi gorfod cael ei deilwra i gwrdd ag anghenion unigol. Fodd bynnag, mae Rhagori wedi helpu i gryfhau’r broses hon drwy godi ymwybyddiaeth athrawon a chymorthyddion yn fwy byth o anghenion cymdeithasol ac emosiynol disgyblion, yn ogystal â’u hanghenion cwricwlaidd ac academaidd. Mae Rhagori wedi pwysleisio pa mor bwysig yw rhoi disgyblion mewn sefyllfa lle maent yn profi llwyddiant fel nad yw eu hanableddau yn eu rhwystro rhag dysgu.  

	3.4.9
	Mae un ysgol arbennig wedi gwella’i strategaeth sgiliau sylfaenol drwy ofalu bod y sgiliau yn cael eu dysgu a’u defnyddio ar draws pob maes cwricwlwm, ac nad ydynt wedi’u cyfyngu i wersi arbenigol yn unig. Mae’r dull dwyochrog hon wedi cael dylanwad llesol ar safonau. 

	3.4.10
	Mewn ysgol arbennig arall, mae’r pennaeth wedi’i argyhoeddi bod Rhagori wedi sbarduno llawer o ddatblygiadau cwricwlaidd, megis rhoi sylw mwy arbenigol i waith mathemateg a gwaith darllen yn ogystal â rhoi mwy o flaenoriaeth i TGCh ar draws y cwricwlwm. Mae’r newidiadau hyn wedi arwain at addysgu mwy strwythuredig ac wedi cynyddu cymhelliant y disgyblion. Sylweddolwyd yn gynyddol bod angen defnyddio sgiliau sylfaenol mewn sefyllfaoedd ymarferol, ac mewn un ysgol, mae hyn wedi arwain at sefydlu caffi gyda chyllid Rhagori. Mae’r caffi ar agor pob dydd dan ofal myfyrwyr hŷn sy’n ymarfer eu sgiliau mewn sefyllfa go iawn. 

	3.4.11
	Mae nifer sylweddol o’r ysgolion wedi defnyddio cyllid Rhagori i sefydlu clybiau ar ôl ysgol, gyda’r bwriad o gynnwys disgyblion er mwyn datblygu’u hunan-barch a’u hunanhyder. Trefnir gêmau a gweithgareddau gyda’r amcanion penodol hyn mewn golwg, ac maent wedi dylanwadu’n gadarnhaol ar ddatblygiad sgiliau cymdeithasol y disgyblion. Mae un ysgol wedi agor Clwb Pyramid gyda’r bwriad o ddarparu ar gyfer disgyblion sy’n cael eu bwlio. Bydd cyfanswm o 12 disgybl yn mynd i’r clwb ar ôl ysgol gyda chydweithrediad rhieni. Cymhorthydd dysgu sy’n gyfrifol am y clwb sy’n denu nifer dda o ddisgyblion ac a werthfawrogir yn fawr gan rieni.  

	3.4.12
	Gwêl mwyafrif yr ysgolion bod Rhagori yn gyfle i ddarparu cwricwlwm galwedigaethol cyfoethocach i ddisgyblion, fel arfer gyda chydweithrediad Coleg Addysg Bellach. Mae hyn wedi darparu dewis eangach o bynciau i ddisgyblion sy’n berthnasol i’w hanghenion, gan arwain at gynyddu’u cymhelliant a gwella’u presenoldeb. Fodd bynnag, nid yw’r cyfryw ddatblygiadau wedi bod yn llwyddiant ym mhob ysgol uwchradd. Adroddodd un ysgol nad oedd darparu cwricwlwm galwedigaethol eangach wedi arwain at wella agweddau a phresenoldeb. Yn wir, roedd myfyrwyr yn aml yn absennol ar ddyddiau coleg!  

	3.4.13
	Defnyddiodd ddwy ysgol uwchradd gyllid Rhagori i sefydlu Canolfannau Mynediad i ddarparu ar gyfer anghenion disgyblion o gefndiroedd economaidd-gymdeithasol difreintiedig. Gwelwyd bod y disgyblion hyn yn methu mewn dosbarthiadau prif lif gan arwain at broblemau presenoldeb ac ymddygiad, yn ogystal â chyfraddau gwahardd uchel. Derbynnir disgyblion i’r ganolfan drwy brotocol cytûn a bydd disgyblion yn aros am gyfnodau amrywiol o amser yn ôl yr angen. Pan fyddant yn cael eu hail-gyflwyno i ddosbarthiadau prif lif, gallant alw heibio’r ganolfan unrhyw adeg am gymorth ac arweiniad. Bydd pob disgybl yn dilyn amserlen unigol sydd mor debyg i amserlenni prif lif â phosibl. Cedwir cofnodion dyddiol o gynnydd, agweddau ac ymddygiad unigolion ac eir i’r afael ag unrhyw ddirywiad ar unwaith. Mae sefydlu’r canolfannau hyn wedi arwain at welliant arwyddocaol mewn presenoldeb yn ogystal â gostyngiad arwyddocaol mewn cyfraddau gwahardd. Mae staff y Canolfannau Mynediad yn gyfrifol am addysgu disgyblion a dynnir allan o ddosbarthiadau, ond gweithiant yn agos gydag athrawon pynciol gan dderbyn gwaith addas ar eu cyfer yn aml. Mae disgyblion Rhagori wedi elwa o ddysgu sut i drefnu’u gwaith a sut i adolygu, gan roi mwy o annibyniaeth iddynt ac agwedd fwy aeddfed tuag at waith ysgol. Yn naturiol, mae ambell i lithriad ar adegau, ond delir ar unwaith â hyn. Yn gyffredinol, bu’r ymateb yn hynod gadarnhaol hyd yn oed o du disgyblion heriol sydd wedi mynnu sylw dros gyfnodau maith. Hefyd, mae’r canolfannau wedi ennyn cefnogaeth pob aelod o staff gan eu bod hwythau hefyd yn elwa o’r llwyddiant a gyflawnir;  mae ganddynt ddosbarthiadau llai a llai o broblemau disgyblu.

	3.4.14
	Nodwedd arbennig o waith Rhagori yn gyffredinol yw’r pwyslais cyson ar ganmol a llongyfarch ar bob arwydd o lwyddiant a gwelliant. Mae hyn yn brofiad newydd i’r rhan fwyaf o ddisgyblion Rhagori. Mae llawer o’r ysgolion wedi dechrau system wobrwyo sy’n caniatáu i ddisgyblion ennill breintiau drwy bresenoldeb, ymddygiad ac ymroddiad da i waith. Dyfernir gwobrau a thystysgrifau hefyd sy’n aml yn dal sylw’r gymuned leol a’r wasg.

	3.4.15
	Ni cheir y rhinweddau cadarnhaol hyn ym mhob ysgol. Mae lleiafrif bach o’r ysgolion wedi ymagweddu’n gul at Rhagori a’r cyfan maent wedi’i wneud yw parhau â’r arferion sydd wedi hen ennill eu plwyf, ond gyda chymorth staff ychwanegol a gyllidwyd gan arian Rhagori. Nid yw hyn wedi arwain at sefydlu strategaethau arloesol. Gan mai aelodau staff ychwanegol a benodwyd dros dro sydd wedi cyflawni’r gwaith, bydd yr ysgolion hyn yn cael trafferth cynnal y gwaith pan fyddant yn colli’r staff a benodwyd pan beidia’r cyllid. 


	4.0
	Pa rwystrau mae ysgolion wedi’u hwynebu wrth geisio cyflawni’u hamcanion? 

	4.1
	Mae ysgolion yn dal i gyfeirio at y diffyg eglurder wrth adnabod disgyblion Rhagori yng nghamau cychwynnol y prosiect. Teimlant hefyd na chawsant ddigon o arweiniad ar y gofynion o ran asesu ac arfarnu. Golygai hyn bod ysgolion wedi addasu’r offerynnau mesur yr oedd ganddynt eisoes, a bod hyn wedi arwain at anghysondeb ac anghydnawsedd. Yn gynyddol, mae ysgolion wedi dod yn ymwybodol o’r angen i gymharu cynnydd disgyblion Rhagori yn erbyn cynnydd disgyblion eraill, yn ogystal ag asesu cynnydd sgiliau personol a chymdeithasol disgyblion Rhagori. Gan na eglurwyd y gofynion hyn yn wreiddiol, collwyd llawer o ddata defnyddiol. ar gael. Byddai’r broses arfarnu cenedlaethol wedi bod cryn dipyn yn haws petai’r ysgolion wedi eu hannog i ddefnyddio dulliau cyson o asesu o’r cychwyn. 

	4.2
	Anhawster arall cysylltiedig  â’r cyfnod cychwynnol oedd yr angen i hyfforddi athrawon a chymorthyddion dysgu. Golygai hyn drefnu hyfforddiant mewnol ac allanol gyda’i holl gymhlethdodau o ran rhyddhau staff a threfnu athrawon llanw am hyd at ddau ddiwrnod ar y tro. Hefyd, roedd arafwch yr hyfforddiant yn golygu bod rhaglenni yn cymryd amser i wreiddio yn y cyfnod cynnar. Llwyddwyd i oresgyn y problemau hyn yn y pendraw ac mae’r gwaith wedi datblygu yn gyflym ers hynny. Cafodd rhai ysgolion hefyd anhawster i ennyn cefnogaeth yr holl aelodau staff er mwyn datblygu dulliau ysgol gyfan.  

	4.3
	Roedd gofynion rhaglen Rhagori yn fodd i amlygu problemau diffyg lle mewn rhai ysgolion, a diffyg adnoddau priodol mewn ysgolion eraill. Hefyd cododd problemau amserlennu o’r awydd i wneud y defnydd gorau o gymorthyddion dysgu yn ogystal â sicrhau mesur da o gydweithio rhwng athrawon a chymorthyddion dysgu o ran cynllunio, cyflwyno ac asesu gwaith Rhagori.

	4.4
	Mabwysiadodd mwyafrif mawr yr ysgolion system ddidoli lle'r oedd disgyblion Rhagori yn cael eu tynnu allan o ddosbarthiadau prif lif am gyfnodau penodol o amser i ganolbwyntio ar dasgau yn ymwneud, fel arfer, â datblygiad eu sgiliau sylfaenol. I ddechrau, roedd problemau gyda’r trefniant hwn wrth i athrawon ymdrechu i geisio cadw cydbwysedd priodol rhwng gweithgareddau mewn grwpiau bach a gwaith dosbarth cyfan. Datryswyd yr anawsterau hyn dros amser wrth i staff ddysgu o brofiad ac addasu patrymau trefniadol yn unol â hynny.

	4.5
	Bu ennyn cefnogaeth rhieni yn her drwy gydol tair blynedd Rhagori, fel y manylir uchod. Mae mwyafrif helaeth yr ysgolion wedi ymdrechu o ddifrif i gynnwys rhieni o’r dechrau ac wedi meddwl am amrywiol ffyrdd, rhai yn fwy llwyddiannus na’i gilydd, o wneud hynny. Lle mae ysgolion wedi llwyddo ar y dechrau i sicrhau cefnogaeth rhieni, mater arall yw cynnal y gefnogaeth honno. Mae sicrhau cefnogaeth rhieni yn dal yn gryn her i ysgolion sydd angen cefnogaeth rhieni ac asiantaethau eraill os ydynt am lwyddo.

	4.6
	Arweinia hyn at anhawster arall oedd yn wynebu rhan fwyaf yr ysgolion, sef y gefnogaeth anghyson a gawsant gan gyrff allanol. Mae’r sefyllfa ar draws y rhanbarth yn anwastad. Bydd rhai ysgolion yn elwa o gefnogaeth dda, tra bydd y gefnogaeth yn wael neu yn gwbl absennol mewn ardaloedd eraill. Os yw ysgolion am fynd i’r afael â her addysg yr agenda tlodi, mae arnynt angen cefnogaeth gyson ac effeithiol pob asiantaeth berthnasol.

	4.7
	Ni fu rhwydweithio effeithiol rhwng ysgolion yn nodwedd gref o waith Rhagori ar draws y rhanbarth. Mae rhai AALlau wedi dod â’u hysgolion Rhagori at ei gilydd yn rheolaidd i drafod pryderon cyffredin a chyfnewid arferion da. Mewn AALlau eraill, mae ysgolion wedi gweithio i raddau helaeth ar eu pen eu hunain. Ar wahân i gynadleddau rhanbarthol a chenedlaethol, lle caiff ysgolion gyfleoedd i rwydweithio ar draws ffiniau AALl, ychydig o gysylltiad a fu rhwng ysgolion ar draws yr awdurdodau. 

	4.8
	Lle mae ysgolion wedi defnyddio adnoddau Rhagori i sefydlu clybiau a gweithgareddau ar ôl ysgol, honir yn aml fod anghenion cludiant yn broblem. Ar adegau, gall hyn rwystro datblygiadau. Mewn rhai ysgolion, bu cefnogaeth rhieni o help.

	4.9
	Roedd y fiwrocratiaeth a ddaeth yn sgîl y drefn o ddyrannu grantiau yn thema a godai ei phen mewn nifer o’r ysgolion. Hefyd, ystyriwyd bod gofynion prosesau monitro ac arfarnu Rhagori yn rhy drwm o ran amser. 

	4.10
	Nid yw cyswllt cynradd/uwchradd, yng nghyd-destun disgyblion Rhagori yn enwedig, wedi cael y sylw a haedda. Hyd yn oed mewn ardaloedd lle mae llawer o ysgolion cynradd Rhagori yn bwydo i ysgol uwchradd Rhagori, nid yw’r cynllunio manwl a allai helpu disgyblion Rhagori i drosglwyddo’n llyfn yn amlwg.

	4.11
	Yn ddiau, y pryder mwyaf yw colli cyllid ar ddiwedd y drydedd flwyddyn. Er bod llawer o’r ysgolion wedi ymgodymu yn hir â a phroblem cynaladwyedd, ac er bod llawer wedi dyfeisio strategaethau i leddfu ei effaith, yn y rhan fwyaf o achosion bydd colli cyllid yn arwain at golli staff neu at gyfyngu’r amser a bennir i weithgareddau Rhagori. Hyd yn oed lle mae’r holl athrawon wedi ymgyfarwyddo’n gyson â dulliau Rhagori, bydd cyfyngiadau o ran staff yn amharu ar ddwysedd y cymorth a ddarparwyd ynghynt i ddisgyblion Rhagori. Effaith hynny yw y bydd un o’r ffactorau sydd wedi cyfrannu fwyaf at lwyddiant prosiect Rhagori, sef dwyster y gefnogaeth, yn diflannu. Crynhodd un pennaeth uwchradd y teimlad cyffredinol ymysg ysgolion Rhagori drwy ddweud: 
“Nid yw natur dros dro y grantiau yn datrys problemau hir dymor. 
Dim ond drwy gael cynnydd cyson yn y dyraniad sylfaenol y gellir cyflawni hyn”.  


	5.0
	I ba raddau mae ysgolion yn debygol o allu cynnal manteision cyllid Rhagori ar ôl 2009?

	5.1
	Ni chafodd cynaladwyedd fawr o sylw ym meddylfryd cychwynnol ysgolion Rhagori ac nid oedd yn nodwedd gref o’r cynigion gwreiddiol a gyflwynwyd. Roedd hi’n ddechrau Tymor y Gwanwyn 2007 ar ysgolion yn sylweddoli bod angen rhoi sylw i gynaladwyedd, yn bennaf yn sgil yr  arweiniad a gyflwynwyd yn ystod Cynhadledd Ranbarthol Gogledd Cymru (09/03/2007).

	5.2
	Ers hynny, mae ysgolion, i amrywiol raddau, wedi ceisio mynd i’r afael â’r broblem er eu bod wedi’u llesteirio gan benderfyniadau a wnaed eisoes, fel arfer mewn perthynas â gwariant rheolaidd yn gysylltiedig â phenodi staff ychwanegol o gyllid Rhagori.  

	5.3
	Mae ysgolion, ar y cyfan, wedi elwa o Rhagori mewn ffyrdd y gellir eu cynnal pan ddaw’r cyllid i ben. Mae athrawon a chymorthyddion dysgu wedi cael hyfforddiant ychwanegol, yn ffurfiol ac yn anffurfiol, yn yr ysgol, yn yr AALl ac yn rhanbarthol. Hefyd mae canran uchel o athrawon a chymorthyddion dysgu wedi cael hyfforddiant proffesiynol i gyflwyno ac arfarnu gwaith sy’n gysylltiedig â chyrsiau masnachol mewn llythrennedd a rhifedd. Mae hyn oll wedi sicrhau bod gan aelodau staff well dealltwriaeth o anghenion disgyblion sydd wedi’u hamddifadu’n economaidd-gymdeithasol. Trwy ddefnyddio’r strategaethau addysgu mwy effeithiol a phatrymau trefniadol hyblyg, gallant ddiwallu’u hanghenion yn well.

	5.4
	Yn ddiamau mae athrawon a  chymorthyddion dysgu  wedi meithrin hyder yn eu rôl. Maent yn ymarferwyr mwy effeithiol, ac yn fwy ymwybodol o anghenion disgyblion Rhagori.  Nodwedd hynod o gynllun Rhagori yw bod rôl cymorthyddion dysgu wedi’i thrawsnewid, ac maent hwythau erbyn hyn yn cyfaddef y cânt fwy o foddhad o’u swydd. Bydd yr holl nodweddion hyn yn parhau pan ddaw’r cyllid i ben, ar wahân i’r ysgolion lle nad oes modd cadw’r cymorthyddion dysgu. Hyd yn oed pan ddigwydd hynny, bydd ysgolion sydd wedi mabwysiadu dull ysgol gyfan o weithredu yn gallu cynnal llawer o rhaglen Rhagori, er na fydd mor ddwys.   

	5.5
	Bydd rhai ysgolion sydd â niferoedd cynyddol ar y gofrestr yn gallu cadw eu staff Rhagori ac maent yn bwriadu parhau â’r rhaglen lawn fel cynt. Mae eraill wrthi’n chwilio am gyllid o ffynonellau eraill er mwyn cadw cymaint o rhaglenni Rhagori â phosibl, hyd yn oed gyda llai o amser yn cael ei ddyrannu ar eu cyfer. Dull trefniadol arall a fabwysiedir yw peidio â thynnu disgyblion Rhagori allan o ddosbarthiadau ond yn hytrach ddarparu ar eu cyfer mewn dosbarthiadau prif-lif, a bwrw bod yr holl athrawon wedi cael hyfforddiant ar strategaethau a dulliau Rhagori. Bydd hyn yn sicrhau rhywfaint o ddilyniant, ond heb y dwyster y byddai presenoldeb cymorthyddion dysgu yn ei gynnig. 

	5.6
	Bydd deunyddiau a gynhyrchwyd yn yr ysgol gan athrawon a chymorthyddion dysgu Rhagori, cyrsiau ac adnoddau a gynhyrchwyd yn fasnachol, yn ogystal ag offer a brynwyd gyda chyllid Rhagori, yn dal ar gael i gefnogi’r dysgu a’r addysgu. 

	5.7
	Mae’r drefn o fonitro cynnydd disgyblion Rhagori yn fanwl, yn academaidd ac yn gymdeithasol, bellach wedi gwreiddio yn y rhan helaeth o’r ysgolion. Bydd defnydd gwell o asesu ffurfiannol a chrynodol yn sicrhau blaen gynllunio a  strategaethau ymyrraeth mwy effeithiol i’r dyfodol.

	5.8
	Hefyd bydd systemau a roddwyd ar waith i fonitro a gwella presenoldeb yn parhau oherwydd ni fyddant yn golygu costau ychwanegol unwaith y cânt eu sefydlu. 

	5.9
	Lle mae ysgolion wedi llwyddo i ddefnyddio cynllun Rhagori i feithrin gwell perthynas gyda rhieni, bydd y gwelliant dilynol ym mhresenoldeb, ymddygiad a chefnogaeth disgyblion yn parhau. Yn anffodus, ychydig o lwyddiant a gafodd lawer o’r ysgolion yn y maes hwn.  

	5.10
	Fel y soniwyd uchod, mae nifer o’r ysgolion uwchradd wedi defnyddio cyllid Rhagori i sefydlu unedau Cefnogi Disgyblion er mwyn mynd i’r afael â phresenoldeb, ymddygiad a gwaharddiadau. Mae’r unedau hyn wedi eu trefnu’n ofalus ac yn rhoi cymorth gwych i ddisgyblion o gefndiroedd economaidd-gymdeithasol tlawd. Bydd y disgyblion hyn yn asesu eu cynnydd eu hunain yn gyson ac yn cymryd mwy a mwy o gyfrifoldeb am eu dysgu. Llwyddir i ail-gyflwyno llawer i’r dosbarthiadau prif lif. Oherwydd llwyddiant yr unedau hyn a’u manteision i’r ysgol gyfan, mae penaethiaid ysgol yn benderfynol o wneud popeth o fewn eu gallu i sicrhau eu bod yn parhau i’r dyfodol. 

	5.11
	Mae ysgol uwchradd arall wedi cefnogi ei disgyblion Rhagori drwy sefydlu rhaglen mentora gan gyfoedion. Bydd y mentoriaid yn cefnogi myfyrwyr eraill drwy roi sylw i faterion megis bwlio, tangyflawni, a chyfeillgarwch, gan alluogi disgyblion Rhagori roi sylw i’w problemau personol mewn modd aeddfed ac emosiynol ddeallusol. Mae’r mentoriaid wedi’u hyfforddi’n bwrpasol, maent yn amlwg o gwmpas yr ysgol, ac ar gael i bawb gyfeirio’u hunain atynt. Gweithiant hefyd gyda myfyrwyr bregus a gyfeirir gan athrawon pryderus. Y mentoriaid yw’r cam ymyrraeth cyntaf mewn system cynhwysiad integredig sy’n ceisio datblygu hunan-barch a pharch at eraill a galluogi myfyrwyr i gymryd rhan yn eu hysgol a dangos hyder yn eu barn. Mae’r ysgol yn benderfynol o weld y rhaglen yn parhau o ystyried ei llwyddiant hyd yma.

	5.12
	Mae gan y cwricwlwm sgiliau newydd a’r dulliau Dysgu Effeithiol, a fabwysiadwyd gan lawer o’r ysgolion, lawer yn gyffredin â rhaglen Rhagori, a byddant yn cynnig dilyniant pan ddaw’r cyllid i ben.

	5.13
	Gydag eithriadau prin iawn, mae ysgolion Rhagori yn Rhanbarth Gogledd Cymru yn benderfynol, o ystyried effaith gadarnhaol y fenter, i ddal ati gyda chymaint o’r rhaglen bresennol â phosibl pan ddaw’r cyllid i ben, hyd yn oed os bydd hyn yn golygu sefydlu grwpiau targed llai a dulliau mwy integredig. Bydd dulliau dysgu newydd a threfniadaeth ddosbarth mwy pwrpasol hefyd yn cael eu cadw oherwydd eu bod bellach yn rhan annatod o’r athroniaeth ysgol gyfan.

	5.14
	Yng ngeiriau un pennaeth:-

‘Mae’r ysgol wedi dod mor bell, ni fydd troi yn ôl. Mae Rhagori wedi dylanwadu ar yr ysgol gyfan – ni fydd pethau byth yr un fath eto.” 
Dywedodd pennaeth arall:
“Mae’r ysgol yn ymroi’n barhaus i chwilio am bob ffynhonnell bosibl i gyllido dulliau Rhagori.”
Rwy’n cloi gyda geiriau pennaeth profiadol arall:
“Rhagori fu’r rhaglen fwyaf effeithiol yr wyf wedi bod yn rhan ohoni yn ystod fy ngyrfa hir.” 

